
I. Sarrera
Nafarroako Parlamentuko Mahaiak txosten bat eskatu zien zerbitzu juridikoei (Parlamentukoei), interpreta zezaten ea Nafarroako Toki Ogasunari buruzko apirilaren 4ko 13/2007 Foru Legeko 73. artikuluko azken esaldiak berarekin dakarren zenbait obra publiko ordaintzeko erabiltzen den “itzaleko bidesaritik” eratortzen diren etorkizuneko gastu-konpromisoei buruz informatzeko betebeharra. 
Arestian aipatutako 31/2007 Legeko 73. artikuluak honakoa dio: “Ekonomia eta Ogasun Departamentuak hiruhileko naturaleko lehenbiziko hilabetean aurreko hiruhilekoan eginiko zorpetze eragiketen zenbatekoaz eta ezaugarri nagusiez argibideak igorriko ditu Nafarroako Parlamentura, kapitulu honetan aipatzen diren baimenen babesean. Halaber, zorpetzearen egoera orokorrari buruzko informazioa bidaliko du, abian dauden eragiketen zerrendarekin eta haien ezaugarri nagusiekin".
(Parlamentuaren) zerbitzu juridikoen txostenean honakoa dioen ondorioa ageri da:
“Ez dagokiela Parlamentuaren zerbitzu juridikoei zehaztea ea itzaleko bidesaritik (...) etorkizunerako heldu diren gastu-konpromisoak direla eta, beharrezkoa den haiek kontabilitatearen ikuspuntutik finkatzea administrazio publikoen kontuetan, EUROSTATek defizitari eta zor publikoari buruz dauzkan irizpideen arabera.”
Ekonomia eta Ogasun Departamentuak informazio hori aurkeztearen derrigorrezkotasunari buruz sortu diren zalantzen aurrean, 2010eko apirilaren 19an eginiko bilkuran, Nafarroako Parlamentuko Eledunen Batzarrak Comptos Ganberari eskatu zion fiskalizazio txosten bat egin zezan une hauetan Nafarroako Aurrekontu Orokorren kargura ordaintzen ari diren “itzaleko bidesarien” finantza, ekonomia eta amortizazio alderdiei buruz. Unión del Pueblo Navarro parlamentu-taldeak, Nafarroa Bai parlamentu-taldeak eta Socialistas del Parlamento de Navarra parlamentu-taldeak eta Convergencia de Demócratas de Navarra foru parlamentarien elkarteak eta Izquierda Unida de Navarra-Nafarroako Ezker Batua foru parlamentarien elkarteak aurkeztu zuten eskaera horretarako ekimena.
Nafarroako Comptos Ganberak 2010. urterako bere lan-programan txosten hori sartu zuen.
Lana auditoriako teknikari batek eta auditore batek osatutako talde batek egin du ekainean. Era berean, Nafarroako Comptos Ganberaren zerbitzu juridikoen, informatikoen eta administratiboen laguntza izan dugu.
Txostenak bost atal ditu, sarrera honetaz gainera. Bigarrenean, itzaleko bidesariaren deskribapen labur bat egiten da. Hirugarrenean eta laugarrenean, txostenaren helburuak eta norainokoa biltzen dira. Bosgarrenean, ondorio eta gomendio orokorrak jasotzen dira; eta, azkenekoan, ondorio horiek azaltzen eta zabaltzen dituzten iruzkinak eta oharrak bildu ditugu.
Eskerrak eman nahi dizkiegu Parlamentuko langileei eta Ekonomia eta Ogasun Departamentuari lan hau egiteko eman diguten laguntzarengatik.
II.  Egoeraren deskribapena
II.I. Orokorra
“Itzaleko bidesariak” lankidetza publiko-pribatuko metodoetako bat dira. Haien helburua da ziurtatzea azpiegitura bat finantzatu, eraiki, berritu, kudeatu nahiz mantenduko dela edo, bestela, zerbitzu bat eman eginen dela.
Honakoak izan daitezke Administrazioak esate baterako azpiegitura bat egiteko erabil ditzakeen sistemak:
1. Metodo tradizionala. Administrazioak proiektu bat egin eta hura enpresa pribatu bati adjudikatzen dio. Enpresa horri aldizka ordaintzen dio lanaren exekuzioa (ziurtagiriak), aurrekontuen kargura.
2. “Espainiar sistema” deitutakoa. Administrazio batek partaidetzaren gehiengoa dueneko enpresa edo sozietate publiko bat sortzen da azpiegitura egin eta kudeatzeko. Administrazioak kapitala ekartzen dio enpresa publikoari, eta enpresa horixe da azpiegitura hori egiteaz arduratzen dena.
3. “Alemaniar eredua” deitutakoa. Obra enpresa pribatu bati adjudikatzen zaio, baina ordainketa ez zaio aldizka egiten: ordainketa osoa obra amaitzen denean egiten da. Hau da, ordainketak obra amaitzen denera arte atzeratzea lortzen da.
4. Itzaleko bidesaria. Administrazioak enpresa pribatu bati adjudikatzen dio azpiegitura baten eraikuntza eta, normalean, haren kudeaketa eta mantentzea, eta urteko kanon baten bitartez ordaintzen dio, azpiegiturari ematen zaion erabileraren arabera.
5. Administrazio-emakida. Entitate pribatu bati azpiegitura baten kudeaketa eta ustiaketa adjudikatzen zaio, denbora jakin baterako. Erabiltzaileei ordainsari bat kobratuz finantzatzen da. Bidesariarena da autobideetan tradizioz erabili izan dena.
Lankidetza eredu horien agerpena bat dator, denboran, Europar Batasunaren arloan aurrekontu-politika gogortzearekin, betiere hura garapen ekonomiko iraungarria lortzeko baldintza baten gisara ulerturik. Egonkortasuneko eta hezkundeko itunarekin estatu kideek defizit publikoak gutxitzeko eta aurrekontu-oreka lortzeko konpromisoak hartzen dituzte, eta publikoaren eta pribatuaren arteko lankidetza hartzen da helburu horiek lortzeko eta administrazioek beren azpiegiturak egin ahal izateko jarduketa-aukeretako baten gisara.
Itzaleko bidesarian zentratuta, adieraz dezakegu normalean hiru eragilek esku hartzen dutela:
a) Azpiegitura bat egin edo zerbitzu bat eman nahi duen administrazio publikoa, zeina azpiegituraren ezaugarriak eta baldintzak, bai eta zerbitzua emateko baldintzak ere, definitzen dituena baita.
b) Enpresa pribatu bat, zeinak eraikuntza –eta, kasua bada, zerbitzuaren kudeaketa– hartzen baitu bere gain. Normala da arloan espezializatuta dagoen enpresa baten eta finantza entitate baten artean sozietateak eratzea.
c) Eragiketa finantzatzen duen edo finantza-eragiketa zuzentzen duen entitate bat.
Sistema hori gehiago erabili da komunikabideak eraikitzeko eta osasunaren sektorean, normalean kapitaleko gastu handia daukaten proiektuetarako. Haren amortizazio-aldia luzea da eta Administrazioa da zerbitzuen erosle nagusia.
II.2. Nafarroan
Nafarroan itzaleko bidesariaren sistema hiru aldiz erabili da: A-12 autobidea, Bideko Autobidea, eraikitzeko; Nafarroako Ubideak hartzen dituen lurrak ureztalur bihurtzeko azpiegiturak eraiki eta kudeatzeko; eta Pirinioetako autobiako tarte batzuk egiteko. Azken hori eraikitzeko fasean dago eta ez du ordainketa-betebeharrik sortu. Halaber, iragarri da bitarteko hori erabiliz, agian, abiadura handiko trenaren etorkizuneko azpiegituraren bat eginen dela. 
Lehenengo bi obra horiei buruz ganbera honek txostena eman zuen, 2007ko irailean, honako izenburuarekin: “Donejakue bideko autobiaren, Nafarroako ubidearen eremu ureztagarrien eta funtzionarioen montepioaren ondoriozko etorkizuneko gastuei buruzko fiskalizazio txostena”. Txosten horretan, honakoa esaten genuen itzaleko bidesariari buruz:
“Zerbitzuen emakidarako ereduen bitartez, kanon bat ordainduta finantzatzen dira azpiegituren eraikuntza eta ustiapena. Horrela, zorrik jaulki gabe atzeratzen da ordainketa, eta, gainera, ekimen pribatuari ematen zaio arriskuaren zati bat.
Europako Kontuen Sistemako (SEC-95) arauak betetzen diren ala ez kontuan hartu gabe, zorra finkatzeari edo ez finkatzeari eta zorra kontabilizatzeko moduari dagokionez, argi dago erabilera publikoko azpiegiturak direla, litekeena dela azpiegitura formalki lortzeko denbora behar izatea eta ordainketa batzuk egiteko konpromisoa hartzen dela. Hori guztia kontuan hartu behar da administrazio bakoitzaren egoera ekonomikoa aztertzean”.
II.3. Kontabilitate Publikoa eta Kontabilitate Nazionala
Europar Batasuneko kontabilitate sistema publikoen arteko ezberdintasunez eta haiek modu homogeneoan interpretatzeko zailtasunaz ohartuta, Europar Batasunak zenbait arau ezarri ditu kontabilitatearen arloko informazioa homogeneizatzeko, batez ere defizit-mailari eta zorraren bolumenari buruzko erabakiak abiapuntu hartuta.
Arau horien prestaketan, funtsezko garrantzia daukate “Europar Batasunaren Estatistika Bulegoak” (EUROSTAT) eta, estatu mailan, Ekonomia eta Ogasun Ministerioak, Estatuko Administrazioaren Kontu-hartzailetza Nagusiaren bitartez, zeina kontu publikoak egiteaz arduratzen baita, kontabilitate nazionalaren irizpideei jarraituz. 
Hori dela eta, alde batetik kontabilitate publiko tradizionala daukagu, zeinak aurrekontu-likidazioa, balantzea eta emaitzen kontua jasotzen baititu eta, bestetik, kontabilitate nazionala, estatu osorako prestatzen duena Estatuko Administrazioaren Kontu-hartzailetza Nagusiak, kontuetarako sistema europarraren irizpideei jarraituz (SEC 95).
III. Helburua
Nafarroako Comptos Ganberari buruzko abenduaren 20ko 19/1984 Foru Legeari jarraituz, eta parlamentu-eskaria kontuan hartuta, itzaleko bidesarien alderdi ekonomiko, finantzario eta amortizaziokoei buruzko txosten bat egin dugu.
Eginiko eskariari erreparatuta, Parlamentuaren zerbitzu juridikoei lehenago eginiko beste eskari baten ondorioz egin dela aintzat hartuta, Comptos Ganberak egokiagotzat jotzen du aholkularitza-txosten bat egitea “itzaleko bidesaria” izeneko lankidetza publiko-pribatuaren sistemaren bitartez obra edo zerbitzu batzuk egiteak finantza-egoeretarako izan ditzakeen ondorioei buruz. Horri dagokionez, honakoak dira gure txostenaren helburu zehatzak:
· Itzaleko bidesaria definitzea: ezaugarriak, baldintzak, funtzionamendua.
· Indarreko arauen arabera, aztertzea noiz jo behar den itzaleko bidesaria zor publiko baten gisara, eta zein ondorio izan ditzakeen finantza-egoeretan.
· Itzaleko bidesaria ikuspuntu ekonomikotik aztertzea.
· Itzaleko bidesarietan eginiko aurrekontu-gastua zehaztea eta hura aurreikuspenekin konparatzea.
IV. Norainokoa
Planteatutako helburuak kontuan izanda, lan hau egiteko honako dokumentazioa aztertu dugu:
· “Donejakue bideko autobiaren, Nafarroako ubidearen eremu ureztagarrien eta funtzionarioen montepioaren ondoriozko etorkizuneko gastuei buruzko fiskalizazio txostena”, eta txosten horrek euskarri gisa daukan dokumentazio guztia.
· “Itzaleko bidesariarekin” loturiko kontzeptuei buruzko aurrekontu-exekuzioa.
· Lankidetza publiko-pribatuari buruzko arauak. Kontabilitate Plana, Kontratuei buruzko Legea, SEC-95 deitutakoa, EUROSTATEn irizpideak eta abar.
· Zenbait artikulu doktrinal, juridikoak nahiz kontabilitatekoak, gaiari erreferentzia egiten diotenak.
· Kontabilitate arau berrien proiektuak.
Lana egin da sektore publikoaren auditoriari dagokionez Espainiako Estatuko Kanpo Kontroleko Organo Publikoen Koordinazio Batzordeak onetsiriko eta Comptos Ganbera honek bere fiskalizazio-eskuliburuan garaturiko printzipioei eta arauei jarraituz.
V. Ondorioak eta gomendio orokorrak
Egindako lanaren ondorio orokorrak emanen ditugu jarraian. Ondorio horiek txosten honetako VI. atalean aipatu eta zabalduko ditugu.
· Itzaleko bidesaria lankidetza publiko-pribatuko moduetako bat da, zeinaren bidez administrazio batek eraikuntza-enpresa pribatu bati enkargatzen baitio azpiegitura edo zerbitzu baten eraikuntza, mantentzea eta ustiaketa, hura ordainduz erabileraren eta kalitatearen araberako urteko kanon batez, azpiegitura edo zerbitzu hori lanean jartzen denetik aurrera.
· Gaur egun jotzen da horrelako eragiketetan hiru arrisku mota daudela.
a) Eraikuntzatik heldu diren arriskuak; besteak beste, atzerapenek, gainkostuek, urritasun teknikoek... sortuak.
b) “Azpiegituraren erabilgarritasunaren” arriskuak; esate baterako, eskatutako bolumena ezin hornitu ahal izatea edo azpiegiturek araudiak edo kontratuak berak eskatutako kalitate-maila ezin lortu ahal izatea.
c) Zerbitzuaren eskaritik sortutako arriskuak. Zerbitzuaren erabileraren arabera sortzen direnak, aldaketa ezin zaionean egotzi erakundearen kudeaketari.
· Europar Batasunean, kontabilitate nazionalaren ondorioetarako, EUROSTATek ezartzen du zer irizpide jarraitu behar diren horrelako eragiketa bat defizit- eta zorpetze-maila neurtzeko kontatu behar den hala ez erabakitzeko.
· EUROSTATen egungo jarraibideek adierazten dute defizitari dagokionez ez dela kontuan hartu behar ea enpresa pribatuak bere gain hartzen dituen eraikitzearen arriskua eta beste bi arriskuetatik (eskuragarritasuna eta demanda) bat.  

· SEC 95 delakoaren arabera, kontuen aurkezpena estatu mailan egiten da, eta Ekonomia eta Ogasun Ministerioaren erantzukizuna da.
· Kontabilitate nazionalaren ondorioetarako lankidetza publiko-pribatuan aplikatu beharreko irizpideak Ekonomia eta Ogasun Ministerioak erabakitzen ditu, EUROSTATen irizpideei jarraituz, marko aldakor eta ezegonkor batean, eta horrek nolabaiteko segurtasun eza eragin dezake.
· Ekonomia eta Ogasun Ministerioak jo zuen Nafarroan egun indarrean dauden eta itzaleko bidesariaren bidez ordaintzen diren bi jardueretan (Bideko Autobia eta Nafarroako Ubideko eremu ureztagarriak, zati batean), betetzen direla EUROSTATek SEC 95 delakoaren ondorioetarako zor gisa kontuan izateko adierazitako betebeharrak.
· Nafarroako arauetan ez da ez aurreikuspenik ez irizpiderik ezarri itzaleko bidesariaren bitartez finantzatutako eragiketei eman beharreko tratuari buruz. Logikoa dirudi, horrenbestez, SEC 95 delakoaren irizpideak erabiltzeak eta, horrenbestez, zor gisa ez hartzeak.
· Ikuspuntu ekonomiko hutsetik, Comptos Ganberak ulertzen du itzaleko bidesariaren bitartez finantzatutako eragiketak zenbateko aldakorreko betebehar finantzarioak direla eta aintzat hartu beharrekoak direla zorrak sortutako zorpetzea eta finantza-zamaren zenbatekoak (interesak eta amortizazioak) baloratzerakoan.
· Kontabilitate arauak aldatzeko proiektuetan –oraindik ere ez dira onetsi estatu mailan–, itzaleko bidesariari buruzko jokabidea aldatzen ari da, ulertzen baita errentamendu finantzario bat dela, defizitean eta zor publikoan ondorioak dituena.
· Administrazio baten zorpetzearen bolumena finantza-zama bereganatzeko daukan ahalmenak mugatuta dago. Ezarrita dago muga hori diru-sarrera arrunten eta langileria gastuen, ondasunen erosketen eta transferentzia arrunten arteko diferentzia dela.
Egonkortasunari buruzko helburuak BPGaren ehunekoan adierazten dira. Europan, Batasuneko kideak diren estatuetarako, jotzen da zorpetze-muga BPGaren ehuneko 60 dela, eta defizita, berriz, ehuneko hiru.
· Zorpetze-mugan, -mailan eta -ahalmenean eragin esanguratsua dute tributu diru-sarreren balizko aldaketak eta zor biziaren amortizazio-aldiak. 
· Nafarroaren kasuan, eta 2009ko datuen arabera, zorpetze-muga ehuneko 13,39 da, zorpetze-maila 0,91 da eta zorpetze-ahalmena, horrenbestez, ehuneko 12,48koa da. “Onura fiskalek” aurrekontu-exekuzioan daukaten eragina kontuan hartuz gero, adierazle horiek honakoak izanen lirateke: ehuneko 6,20 zorpetze-mugarako; ehuneko 1,01 zorpetze-mailarako, eta ehuneko 5,19, azkenik, zorpetze-ahalmenerako. Nafarroako Gobernuaren zorra BPGaren ehuneko 5,64 da. 
· Aintzat hartzen badugu batetik kanonen ordainketa finantza-zama gisa eta, bestetik, autobiaren zorpetzea soilik (izan ere, eremu ureztagarriak oraindik ere exekutatzen ari dira), zorpetze-muga eta zorpetze-maila kopuru berean aldatzen dira eta, horrenbestez, zorpetze-ahalmenak bere horretan dirau. Hori gertatzen da kanonaren kopuruarengatiko finantza-zama igotzeagatik eta, aldi berean, adierazlea kalkulatzeko gastuak gutxitzeagatik.
Adierazle horiek honakoak izanen lirateke: zorpetze-muga, ehuneko 14,47; zorpetze-maila, ehuneko 1,99; eta zorpetze-ahalmena, ehuneko 12,48.
“Onura fiskalak” kontuan hartuz gero, honakoak izanen lirateke adierazle horiek: ehuneko 7,40, ehuneko 2,21 eta ehuneko 5,19, hurrenez hurren.
BPGaren aldean, zorra ehuneko 7,78 izanen litzateke.
· Autonomia erkidegoen esparruan, eta horien eta Estatuaren arteko akordioen arabera, jotzen da 2011. urterako defizit-mailak ez lukeela BPGaren ehuneko 1,3 gainditu beharko. Nafarroako BPGa 18.500 milioi eurokoa dela joz gero, zorra 240 milioi eurokoa izanen litzateke.
Hori dela eta, hona gure gomendioak:
· Aztertzea ea komeniko litzatekeen ekonomiaren eta aurrekontuen arloan indarra duten arauetan itzaleko bidesarien berariazko aipamena jartzea.
· Irizpide juridikoak alde batera utzita, informazio ekonomiko eta finantzarioa zabaltzea  zorpetzeari buruzko datuak aurkeztuz, bai arauetatik heldu diren betebehar zorrotzekin, bai haien izate ekonomikotik heldu direnekin ere; hori guztia Foru Komunitateko egoera ekonomikoari buruz ahal den informazio gehiena emateko eta gardentasuna areagotzeko.
VI. Iruzkinak eta oharrak
Atal honetan, zenbait iruzkin eta ohar egiten ditugu, txostena eta aurreko atalean adierazitako ondorio orokorrak zabaltzeko eta ulergarriago egiteko.
VI.I. Itzaleko bidesaria
Gogoeta juridikoetara sartu gabe, jo dezakegu “itzaleko bidesaria” gisako kontratu bat kontratu misto izenaz ezagutzen den horietako bat dela, zeren eta, normalean, azpiegitura egitea, mantentzea eta aldi batez ustiatzea biltzen baititu; aldi horren amaieran, berriz, Administrazioari itzuli beharko zaio.
Eredu horien gorakada aurrekontu-murriztapenak agertzen hastearekin batera gertatu da, zeren eta Administrazioak eraikuntzaren ordainketen (hileroko ziurtagiriak) ordez, kanon bat ezartzen baitu, ustiaketa-aldian ordaindu beharrekoa, normalean erabileraren arabera.
Azken batez, azpiegitura Administrazioak eraikiko balu, haren kostua azpiegitura eraikitzen ari den bitartean ordaindu beharko luke, eta gero haren mantentzeaz arduratu beharko luke. Normalean, inbertsioaren zenbatekoa dela eta, zorpetu egin beharko litzateke.
Eragiketa honekin, zorpetzea saihesten du, zeren eta eraikuntzaren finantziazioa enpresa pribatuari baitagokio, eta zorpetzearen ordez, kanon bat ordaindu behar izaten du azpiegitura zerbitzuan jartzen denetik aurrera.
Txosten honen ondorioetarako, arazoa da ea kanona urte bakoitzeko aurrekontuetako gastu arrunt huts bat den ala zor baten gisara hartu behar den.
Hau da, itzaleko bidesariarekin, Administrazioak honakoak lortzen ditu: obrak exekutatzea haien kostua ordaindu behar izan gabe; enpresa pribatuak azpiegitura publikoen finantziazioan sarraraztea, eta obren ordainketa geroratzea azpiegituraren amortizazio-aldi osoan. Eta entitate pribatuak, berriz,  logikoa den bezala, bere etekin industriala lortu beharko du.
VI.2. Zor publiko gisa hartzea ala ez hartzea.
Galdera horiei erantzuteko, EUROSTATek irizpide batzuk ezarri zituen 2000. urtean, eta beste batzuk, berriz, 2004an.
Azken horien arabera, aktiboak publikotzat jotzeko –hala izanez gero, zor gisa hartuko lirateke (errentamendu finantzarioa), eta ibilgetua Administrazio Publikoaren kontabilitatean erregistratu beharko litzateke– ala pribatutzat jotzeko –errentamendu operatiboa da hori, eta joz gero, ez litzateke zor gisa hartuko eta ibilgetua enpresa pribatuaren kontabilitatean erregistratuko litzateke–, EUROSTATek hiru arrisku mota ezartzen ditu:
a) Eraikuntzatik heldu diren arriskuak; besteak beste, atzerapenek, gainkostuek, urritasun teknikoek... sortuak.
b) “Azpiegituraren erabilgarritasunaren” arriskuak; esate baterako, eskatutako bolumena ezin hornitu ahal izatea edo azpiegiturek araudiak edo kontratuak berak eskatutako kalitate-maila ezin lortu ahal izatea.
c) Zerbitzuaren eskaritik sortutako arriskuak. Zerbitzuaren erabileraren arabera sortzen direnak, aldaketa ezin zaionean egotzi erakundearen kudeaketari.
Europako araudiak ezarri du emakida-aldian aktibo horiek ez direla jaso behar administrazio publikoen balantzeetan, erakunde pribatuak bere gain hartzen badu eraikuntza-arriskua, bai eta beste bi arriskuetako bat ere: erabilgarritasun-arriskua edo eskari-arriskua.
Aldiz, Administrazioak bere gain hartzen badu eraikuntza-arriskua edo erakunde pribatuak arrisku hori bakarrik hartzen badu bere gain, publiko gisa jasoko dira.
Emakida-aldian, ondasunak publikotzat hartuz gero, kontuetan azaldu beharko dute, eta, ondorioz, ordaindu gabeko zatiari dagokion defizita eta zor publikoa handitzen dira. Ez badira ondasun publikotzat hartzen, ez dira sartzen administrazio publikoaren kontuetan, eta, hortaz, ez dute ez defizit publikoa ez zor publikoa handitzen. Bi kasuetan, azpiegitura abian jarri ondoren, administrazioak kanonaren zenbatekoa ordaindu beharko du, aurrekontuen kontura.
Nafarroaren kasuan, Ekonomia eta Ogasun Ministerioaren arabera, txostenean aztertzen diren bi emakidek betetzen zituzten EUROSTATek haiek zor gisa ez jotzeko beharrezkoak diren baldintzak. Horrek berekin dakar emakida hartzen duten enpresek erregistratzen dituztela azpiegiturak beren balantzeetan; eta Administrazioak, berriz, kanoneko zenbatekoak gastu arrunt baten gisa erregistratuko dituela bere aurrekontu-likidazioetan, inbertsioak egiten bukatzen denetik.
Emakida-aldiaren amaieran, Administrazioak onura bat lortuko du, azpiegitura ematearen truke, zuzen funtzionatzeko prest egon behar baitu. Logikoa den bezala, hori dela eta, emakidaren azken urteetan mantentze-lanaren gaineko kontrol zorrotz bat egiten da.
VI.3. Ikuspuntu ekonomikotik
VI.3.1. Bidesaria ikuspuntu ekonomikotik
Tradizionalki zorpetzetzat hartu izan da entitate batek zor-jaulkipenaren bidez hartutakoa, eta entitate finantzarioek, edo, kasua bada, beste administrazio batzuek, emandako mailegu edo kredituak.
Aurrekontuen ikuspuntutik, zorpetzea diru-sarrera baten bitartez erregistratzen da aurrekontuko IX. kapituluan, eta hurrengo urteetan, berriz, gastuen III. eta IX. kapituluetako oharren bitartez; horietan, izan ere, interesen eta urteko amortizazioaren zenbatekoak jasotzen dira, hurrenez hurren.
Gastuen aurrekontuko bi kapitulu horien zenbatekoen baturari esaten zaio finantza-zama. 

Teknikoki, zorpetze-mugaren eta zorpetze-mailaren arteko aldeak definitzen du administrazio baten zorpetze-ahalmena.
	gastuen 3. eta 9. kapituluak


	diru-sarreren 1. kapitulutik 5. kapitulura



Hauxe da zorpetze-muga: 

	diru-sarreren 1. kapitulutik 5. kapitulura – gastuen 1., 2. eta 4. kapituluak


	diru-sarreren 1. kapitulutik 5. kapitulura



Hauxe da zorpetze-maila: 

Azken batean, zorpetzeko ahalmenak erakusten du aurrekontuko exekuziotik zenbat baliabide korronte geratzen diren finantza-zama berri bat hartu ahal izateko. Eta zama finantzario berriaren zenbateko horrek adieraziko digu itundu beharreko balizko zor berriaren guztizko zenbatekoa.
Hala eta guztiz ere, zorpetzeari buruzko azterlan eta analisietan, eta, horien artean, politika ekonomiko eta fiskalerako ezartzen diren egonkortasun helburuetan, barne produktu gordinaren (BPG) gaineko zorraren ehunekoa erabiltzen da adierazle gisa.
Comptos Ganberaren iritziz, eta beste konpromiso batzuk alde batera utzita, Foru Komunitateak jasan dezakeen zorpetzea honakoak mugatzen du: printzipala eta hari dagozkion interesak itzultzeko daukan gaitasunak, hau da, aurrekontuek zama finantzarioa jasateko ahalmenak.
Hori dela eta, eta ikuspuntu ekonomiko finantzariotik, itzaleko bidesariaren emakiden ondorioz ordaindu beharreko kanonetik heldu diren zenbatekoak kalkulu horiek egiteko jaso dira, bai emakidak EUROSTATek jasotako baldintzak betetzen dituenean (gastu arrunta), bai betetzen ez dituenean ere (zama finantzarioa).
Bestalde, eta ikuspuntu ekonomikotik, ezin ditugu ondokoak ahaztu:
· Administrazio batek zerbitzu publiko bat emateko sustaturiko azpiegitura bat da.
· Normalean, desjabetzapena erabili izanen da (errepideen kasuan) lursailak erosteko.
· Lursailak, haien zenbatekoa enpresa pribatuak ordaintzen badu ere, ez zaizkio hari eskualdatzen, eta jabetza publikokoak balira bezala agertzen jarraitzen dute.
· Emakidaren aldia iragan eta gero, administrazioari eskuratu behar zaizkion, behar bezalako kontserbazio egoeran.
Alderi horiek guztiak direla eta, ondorioztatzen dugu ikuspuntu ekonomikotik guztiak ere ondasun publikotzat hartu behar direla.
Foru Ogasunak zorpetzeko daukan ahalmena ikusi ahal izateko, Nafarroako Gobernuaren 2009rako aurrekontu-exekuzioa hartu behar dugu abiapuntu; izan ere, 4.221.067.102 euroko eskubide aitortuak dauzka, bai eta 4.372.680.252 euroko betebehar aitortuak ere. 
· 1. kapitulutik 5. kapitulura bitarteko diru-sarrerek 3.846.084.504 euro egiten dute.
· 1., 2. eta 4. kapituluetako gastuek 3.331.032.199 euro egiten dute.
· 3. eta 9. kapituluetako bitarteko gastuek 35.149.294 euro egiten dute.
Kontuan hartu beharko da mugaegunera iristen den zorraren ordez zor berria hartu ohi dela; hau da, praktikan berritu egiten da. Hori dela eta, 9. kapituluak, gastuei buruzkoak, ia ez du aurrekontu-exekuziorik.
2008an, berritutako zorra 60 milioikoa izan zen; 2009an, berriz, ez zen batere zorrik iritsi mugaegunera; 2010ean, azkenik, beste 60 milioi iritsiko dira mugaegunera. 2009an, zorraren guztizko bolumena 1.030 milioi eurokoa da, 2008-12-31n zegoen zor biziko 815 milioi euroko zenbatekoari 2009an jaulkitako edo itundutako 215 milioiko euroko zenbatekoa gehitu behar baitzaio.
Zorpetze muga:
	3.846.084.504 – 3.331.032.199
	x 100 =

	515.052.305
	x 100 = % 13,39 


	3.846.084.504
	
	3.846.084.504
	


Zorpetze-maila: 

	35.149.294
	x 100 = % 0,91 

	3.846.084.504
	


Horrenbestez, zorpetzeko ahalmena ehuneko 12,48koa izanen litzateke; bestela esanda, 480 milioi euroko tartea dago finantza-zama berria jasan ahal izateko. Halere, kontuan hartu beharko litzateke gaur egun ez dagoela zorraren amortizaziorik.
Itzaleko bidesariarengatiko kanonaren zenbatekoak aintzat hartuz gero –2009an, 41.490.383 euro izan ziren; ikus VI.4 atala–, adierazle horiek aldatzen doaz, zeren eta gastu arruntek behera egiten baitute zenbateko horretan, eta finantza-zamak, berriz, beste hainbestean egiten baitu gora. Hauexek dira adierazleak: 

Zorpetze-muga:
	515.052.305 + 41.490.383
	x 100 =
	556.542.688
	x 100 = % 14,47

	3.846.084.504
	
	3.846.084.504
	


	35.149.294 + 41.490.383
	x 100= % 1,99

	3.846.084.504
	


Maila:
Zorpetzeko ahalmenak berbera izaten segitzen du: ehuneko 12,48. 
Nafarroako Gobernuaren aurrekontu-exekuzioak “onura fiskal” deitutakoak jasotzen ditu. 2009an, 380 milioi euro egiten zuten. Horiek kontuan hartzen ez baditugu, honakoak izanen lirateke kopuruak:
· 1. kapitulutik 5. kapitulura bitarteko diru-sarrerek 3.465.583.506 euro egiten dute.
· 1., 2. eta 4. kapituluetako gastuek 3.250.578.553 euro egiten dute.
· 3. eta 9. kapituluetako gastuek 35.149.294 euro egiten dute.
Hori horrela: 

Zorpetze muga:
	3.465.583.506 – 3.250.578.553
	x 100 =

	215.004.953
	x 100 = % 6,20 


	3.465.583.506
	
	3.465.583.506
	


Zorpetze-maila: 

	35.149.294
	x 100 = % 1,01 

	3.465.583.506
	


Horrenbestez, zorpetzeko ahalmena ehuneko 5,19koa izanen litzateke; bestela esanda, 215 milioi euroko tartea dago finantza-zama berria jasan ahal izateko. Halere, kontuan hartu beharko litzateke gaur egun ez dagoela zorraren amortizaziorik.
Itzaleko bidesariarengatiko kanonaren zenbatekoak aintzat hartuz gero –2009an, 41.490.383 euro izan ziren; ikus VI.4 atala–, adierazle horiek aldatzen doaz, zeren eta gastu arruntek behera egiten baitute zenbateko horretan, eta finantza-zamak, berriz, beste hainbestean egiten baitu gora; baina, aurreko kasuan bezala, zorpetze-ahalmenak lehengo bera izaten jarraitzen du.
Datu horiek, logikoa den bezala, aldatu eginen dira baldin eta tributuen diru-bilketak behera egiten badu edo zorraren muga-egunean aldaketarik badago. Halaber, enpresa publikoen zorpetzearen eragina aztertu beharko litzateke.
Argi dago irizpide ekonomiko horrek EUROSTATen irizpideen aurka egin dezakeela, baina Comptos Ganbera honen ustez ezin dugu errealitate ekonomikoa alde batera utzi, eta administrazio publikoetako arduradunek ezin dituzte begiak itxi haren aurrean, nahiz eta horrek berarekin ekarri administrazioaren inbertsio-ahalmenak behera egitea.
Azken batean, itzaleko bidesaria, EUROSTATek ezarritako baldintzak beteta ere, “ingeniaritza finantzario eta kontabilitatezkoaren” eragiketa bat da, aurrekontu-murrizketen garai batean administrazio publikoen inbertsio-jarduera errazteko baimentzen dena.
VI.3.2. Kontabilitate-arauak
Gaur egun, kontabilitate-arauen gaurkotze batzuk izapidetzen ari dira. Izapidetze horiek arlo publikoan eta pribatuan eragiten dute.
Informazio Finantzarioko Nazioarteko Arauen Interpretazio Batzordeak, 2006ko azaroan, CINIIF 12 delakoa argitaratu zuen, “Zerbitzuen emakidei buruzko akordioak” izenburupean. Europar Batasunak interpretazio hori bere egin du 2009ko martxoaren 25eko 254/2009 Erregelamenduaren bitartez.  CINIIF 12 delakoak jasotzen ditu gisa horretako emakida-akordioak formalizatzen dituen enpresa emakida-hartzaileak aplikatu beharreko kontabilitate-tratamenduaren oinarrizko arauak.
Bestalde, Kontabilitatearen eta Kontu Auditoretzaren Institutuak aurreikusita dauka ministerio-agindu bat onestea, 2011ko urtarrilaren 1ean indarrean egonen dena, azpiegitura publikoen emakida-akordioei buruzko oroitidazkietan sartu beharreko erregistro-, balorazio eta informazio-arauei buruz. Agindu horren bitartez, Europako erregelamendua nazio-esparruan egokituko da, nazioarteko kontabilitate-arauen konbergentzia-prozesuarekin bat.
Arau horiek onetsiz gero, emakida-akordioei buruzko kontabilitate-erregulazioan (besteak beste, itzaleko bidesariaren sistemari buruzkoan) gertatuko den funtsezko aldaketa izanen da enpresa emakida-hartzaileak emakidari buruzko akordioa aktibo finantzario baten moduan edo ibilgetu ukiezin baten moduan kontabilizatu beharko duela. Bestalde, emakida egiten duen enteak (administrazio publikoa) errentamendu finantzarioaren tratamendua eman beharko die emakida-akordio horiei (eta, horrenbestez, eragin bat izanen dute defizitean eta zor publikoan, bai urteko kontuetan, bai aurrekontuan), zeren eta emakida egiten duen entea baita kontrola edo erregulazioa egiten duen zerbitzu publikoaren titularra.
Kontabilitate-arauen aldaketak jasotzen duen ikuspegi berri horren xedea da lehentasuna ematea kontabilitate-eragiketen funtsari, formaren gainetik. Printzipio hori, izan ere, funtsezkoa da kontabilitateari buruzko erregulazioaren esparruan.
VI.4. Nafarroako datuak
Nafarroako Gobernuaren kontabilitatetik ondorioztatzen da honako ordainketak egin direla Bideko autobiarengatiko eta Nafarroako Ubideko eremu ureztagarriengatiko kanonaren kontzeptuan:
A. Eremu ureztagarriak
	Urtea
	Zenbatekoa

	2007
	447.706

	2008
	1.379.657

	2009
	3.912.322

	Guztira
	5.739.685


Ez ditugu ordainketa horiek aztertuko, zeren eta ureztaketa-sistemak oraindik ere eraikitzen ari baitira eta ordainketa horiek jada amaitutako lehenengo faseei buruzkoak baitira.
B. Autobia
Kanona hilero ordaintzen da, eta hurrengo urtean erregularizatu egiten da, trafiko errealaren arabera. Ordainketak egotziz sortu diren urteari, honakoak izan dira:
	Urtea
	Zenbatekoa

	2007
	33.916.847

	2008
	35.782.059

	2009
	37.578.061


Urte hauetarako ordainketen aurreikuspena, euro korronteetan, honakoa zen, emakidaren garai osorako batez beste ehuneko hiruko inflazioa jota:
	Urtea
	Aurreikusitako zenbatekoa

	2007
	27.526.751

	2008
	29.496.668

	2009
	32.150.320


Hau da, kanon errealaren eta hasierako aurreikuspenen arteko aldea, batez ere trafiko uste baino handiagoaren ondoriozkoa, honakoa da:
	Urtea
	Aldea, aurreikusitako kanonaren eta ematearen artean
	%

	2007
	6.390.095
	23

	2008
	6.285.391
	21

	2009
	5.427.741
	17


Aurreikusitakoaren aldean kanonean gertatu diren egoera horiek direla eta, enpresa emakida-hartzaileak emaitza hobeak lortu ditu. Horrela, eginiko azterlanetan, enpresa emakida-hartzaileak ez du etekinik lortu autobiaren funtzionamenduko bosgarren urtera arte; lehenengo bi urteetan lortu dituen emaitza errealak, berriz, honakoak izan dira, Merkataritza Erregistroan aurkeztutako kontuen arabera:
	Urtea
	Lortutako emaitza, erregistroan aurkeztutako kontuen arabera

	2007
	4.624.398

	2008
	4.127.464


C. BPGaren gaineko zorra
Zorra, BPGaren gaineko ehunekoan (datuak ez dira behin betikoak), 2009an ehuneko 5,64 inguru da. Ehuneko hori, izan ere, 1.030 milioiko zorrari dagokio (Nafarroako BPGerako, berriz, 18.245,5 milioi kalkulatu dira).
Autobiaz beste ezer kontuan hartzen ez badugu, zeren eta ureztalurretarako azpiegiturak oraindik ere egiten ari baitira, Gobernuaren zorrari 390 milioi gehitu beharko litzaizkioke, horixe baita autobiako obra guztietarako aitortu den amaierako prezioa (ez dugu kontuan hartzen hiru urteetan gertaturiko amortizazio teorikoa). Kasu horretan, zorraren ehunekoa honakoa izanen litzateke:
	1.030 + 390
	=
	1.420
	=  % 7,78

	18.245,5
	
	18.245,5
	


Eraikuntzaren zenbatekoa hartu dugu soilik aintzat, zeren eta horixe baita itundu behar zena obra sistema tradizionalaren arabera ordaintzeko. Hori dela eta, ez ditugu kontuan hartu ez interesak, ez mantentzeari dagokion zatia.
Ez dugu kontuan izan, ezta ere, enpresa publikoen zorra, 2008ko kontuen arabera (eskuragarri dauden azkenak), 162,8 milioi eurokoa zela.
2010ean, zor berria jaulki da: 494 milioi euro, hain zuzen ere.
Estatuak eta autonomia erkidegoek har ditzaketen neurriei buruz dauzkagun albisteen arabera, ondoriozta daiteke azken horientzat, 2011ko ekitaldirako, BPGaren ehuneko 1,3ko defiziteko gehieneko zenbatekoa kalkulatu dela. Gure kasuan, 18.500 milioi euroko BPG baten gainean, 240 milioi euro egiten du. Zenbateko horri aurreikusitako aurrekontu diru-sarrerak gehituz gero, 2011 urteko aurrekontuen gastuaren gehieneko kopurua lortuko dugu.
Txosten hau auditore Jesús Muruzabal Lerga jaunak proposatuta egin da, bera izan baita lan honen arduraduna, araudi indardunak ezarritako izapideak bete ondoren.
Iruñean, 2010eko uztailaren 1ean
Lehendakaria: Helio Robleda Cabezas

